
گه‌مه‌ی دژه‌كان

1

به‌سه‌ر ته‌خته‌ شه‌تره‌نجه‌كه‌ی لاتین دا

شێتانه‌ گۆرانی ده‌چڕی

بێهووده‌ گه‌مه‌كانی خۆی ده‌كرد

گۆرانييه‌ك بۆ مه‌رجانی خاك

یه‌كێك بۆ سه‌ما

گه‌مه‌یێك بۆ دره‌خت و جوانی

یه‌كێك بۆ ده‌قێكی جاویدانی

هه‌موو سه‌ربازه‌كانی ته‌یار كرد

سه‌ربازێ بۆ ده‌رگای قه‌ڵا

سه‌ربازێ بۆ هێنانی ئاو

سه‌ربازێ بۆ په‌ڕینه‌وه‌ به‌ناو تێلدڕ

سه‌ربازێ

سه‌ربا

سه‌ر

2

هه‌موو فیله‌كانی خسته‌ سه‌ریه‌ك

فیلێ بۆ تفاق و تۆفان

فیلێ بۆ گواستنه‌وه‌ی شازاده‌

هه‌موو ئه‌سپه‌كانیشی زیندا

ئه‌سپێ بۆ حیله‌ و خرۆش

یه‌كێ بۆ تاودان

خۆشی به‌سه‌ر بیره‌ ئاوه‌كانی قه‌ڵاوه‌

هاواری كرد

به‌ره‌و مه‌یدان

به‌ڵام ئه‌ژدیها هه‌ر مایه‌وه‌

3

ئێستاش پێكه‌كانی خۆی هه‌ڵده‌دا

كشێ نه‌یتوانی ته‌خت و تاراجی وێران كات

ئه‌سپێ نه‌بوو به ‌كورژنێ په‌لبه‌ستی كات

فیلێ نه‌بوو به‌كه‌ڵبه‌ی عاجی لوولی دات

به‌ته‌نها سه‌ربازه‌كان 

به‌سه‌ر خانه‌ سپی و ڕه‌شه‌كانه‌وه‌

له‌ خوێنی خۆیان ده‌گلان

ڕۆخانه‌ دووره‌كان 

سوور ده‌بوون له‌ گه‌وهه‌ری خوێن

یه‌كه‌ یه‌كه‌ دوا ئاوڕیان له‌ قه‌ڵا ده‌دایه‌وه‌

ئاوڕێ بۆ گوڵه‌ جوانه‌كانی سه‌ربانی قه‌ڵا

ئاوڕێ بۆ ده‌روازه‌ی ڕماوی قه‌ڵا

ئاوڕێ بۆ كچه‌ جوانه‌كانی به‌ر په‌نجه‌ره‌ی قه‌ڵا

قه‌ڵاش دوای ڕمانی وه‌زیره‌ جوانه‌كه‌ی

دوای سینه‌ی كون كون بووی مه‌لیك

ته‌نها، ته‌نها هه‌ر به‌ته‌نهایی مایه‌وه 

ئای دڵه‌كه‌م
1

ئه‌گه‌ر ساتێ له‌ ناو له‌پی ده‌ستم ده‌بووی

هه‌تا ده‌متوانی ده‌مكوشیت

تاكو ده‌بووی به ‌دڵه‌كه‌ی مناڵیم و

ئازادم ده‌كردی له‌ خۆم

2

ئای كه‌ ڕقم چه‌ند له‌ خۆمه‌

كه‌ زیندانی ئه‌به‌دی تۆم

3

مه‌ل بوون پڕاوپڕی باڵه‌كانیان

فڕينيان بۆ ده‌هێنام

كۆمه‌ڵێ سه‌وسه‌نی ڕۆح بوون

بۆنی چیا و كێوی دووریان بۆ ده‌هێنام

ڕه‌فێ كتێبی خه‌مگین بوون

گه‌وهه‌رى مانايان پێ ده‌به‌خشیم

4

ده‌نگی ده‌ف و ده‌فژه‌نی وان

هه‌ڵده‌ڕژایه‌ ناو ناخی من

ڕه‌نگی ئێواره‌ئاسایان، تێكه‌ڵ به‌ڕه‌نگی من ده‌بوو

ڕه‌وێ نه‌یژه‌ن ده‌تگوت په‌رین

له‌ ئاسمانه‌وه‌ هاتوونه، سه‌دایان كه‌ونی ده‌گۆڕێ

مه‌ستیی حوكمی دونیای ده‌كرد

5

وامده‌زانی كه‌نیزه‌ جوانه‌كانی باخچه‌ی سه‌ما 

پارچه‌ی مه‌رجانی شكاون

یا گه‌ڵای زیوینی پاییز

به ‌سه‌ر ئه‌رشی خوا ڕماون

6

تا ده‌هات ته‌م خه‌ستتر ده‌بوو

به‌فر بوو له‌ ناو شووشه‌ی كه‌ون

كۆمه‌ڵێ تاووسی ڕێ بوون

وه‌ك ئاگر

نه‌ء وه‌كو شمشێری ئه‌رده‌ڵان

له‌ ناو له‌علی ئه‌نگوستیله‌كه‌ی میدیاخان

وه‌ك نالی ده‌بریسكانه‌‌وه‌

7

به‌په‌له‌ وه‌ك تاوێ بارانێ له‌ ناكاو

چوومه‌وه‌ ناو خه‌ڵوه‌تی كتێب

‌یه‌كه‌م ئاگردانی من بوو له‌ ناو دڵى وشه‌كاندا

دوا چڕه ‌دووكه‌ڵیان لێ هه‌ڵده‌سا

دوا ڕه‌وه‌ مه‌لی مێژووی من بوو

تازه‌ زمانی گریانیان له‌ گومانی هاملێت ده‌پژا

8

چوومه‌وه‌ به‌ر ئاوێنه‌

به‌هه‌ناسه‌ی سارد، به‌ده‌نگێكی كز و ماته‌م

گوتم خه‌مبار مه‌به‌ دڵه‌كه‌م

تیشكێ له‌ ئاوێنه‌ی كتێب هه‌ڵسا

كه‌ون یه‌كپارچه‌ بوو به‌ زیو

زیو هه‌مووی ئاگری گرت

وه‌كو ڕۆحی من توايه‌وه‌

بوو به‌شمشێر، بوو به‌ئاگر

9

زه‌رده‌شت له‌ ده‌خمه‌ هه‌ڵساوه‌

ئاگردانی گه‌ش كرده‌وه‌

یه‌كه‌م پێكی خۆی هه‌ڵقوڕاند

مه‌له‌كان هه‌مووی بوونه‌وه‌

ده‌فژه‌ن ده‌تگوت ئاڵه‌كۆكه‌

له‌ ژێر به‌فر هه‌ڵده‌سته‌وه‌

كه‌نیزه‌ جوانه‌كانی ڕۆح كه‌وتنه‌ سه‌ما

نه‌یژه‌ن له‌ فیراق هاته‌وه‌

هاوارم كرد هێی دڵه‌كه‌م 

ده‌رگای زیندانم واڵایه‌

دڵ له‌ شه‌ققه‌ی باڵیدا فڕی

10

ئێستا ته‌نهاترین كه‌سم له‌م زیندانه‌

دوا پێكی خۆم ده‌خۆمه‌وه‌

هاكا به‌ره‌و دوا نیشتمان شۆڕ بوومه‌وه‌ 

ئه‌و ئاگره‌ داگیرسێنه‌وه‌ مێرێ

هه‌میشه‌ له‌ باخه‌ دووره‌كانی دڵ ئاگرێ هه‌یه‌

ناهێڵێ جوانی بمانكوژێ

هه‌میشه‌ له‌ نێو خه‌رمانه‌ شینه‌كانی ده‌نگ گڕێ هه‌یه‌

ناهێڵێ كپی وه‌ك مه‌رگ هه‌ڵمانمژێ

كه‌ ئاگره‌كانمان كز ده‌بێ، ئه‌وه‌ خوێنمانه‌ وشكه‌بێ

كه‌ ئاگره‌كانمان گه‌ش ده‌بێ

ئه‌وه‌ دڵمانه‌ له‌ ناو ئه‌ویندا ده‌پشكوێ

ئاگره‌كه‌ مه‌كوژێنه‌وه‌ مێرێ

كێ ئه‌وه‌نده‌ی ئێمه‌ له‌ كڵپه‌ی ئاگر ده‌گا

ئێمه‌ به‌و كڵپه‌وه‌ ماوین

یه‌كه‌م جار باپیره‌ دووره‌كانمان خۆیان پێ داڕشت

كه‌ به‌ئێمه‌ گه‌یشت نه‌وه‌یێكی په‌رته‌وازه‌ بووین

یه‌كتریمان نه‌ده‌ناسییه‌وه‌

ئاگر بوو هه‌ندێكی وه‌ك په‌مۆ له‌ باكووره‌وه‌ هێناوه‌

هه‌ندێكیشی له‌ باشوور

باڵێكی له‌ خۆرهه‌ڵاته‌وه‌ هێنا

باڵێكیشی له‌ خۆرئاوا

ئێستا هه‌موو جه‌سته‌مان ئاگره‌، ئاگر

كه‌ ده‌ست به‌رز ده‌كه‌ینه‌وه‌

هه‌موو كووره‌ ئاگره‌كانی كه‌ونار ده‌بینین

كه‌ گۆرانی ده‌ڵێین

هه‌موو په‌رییه‌كانی میدیا سه‌ما ده‌كه‌ن

كه‌ شین ده‌گێڕین 

مردووه‌كان زیندوو ده‌بنه‌وه‌

وه‌رنه‌وه‌ شه‌وقه‌ جوانه‌كانی نه‌رگز 

بۆ كه‌ناره‌كان به‌رنه‌وه‌ 

وه‌لێ هاواره‌كانم له‌زمانم ره‌ت نه‌ده‌بوون 

ورده‌ ورده‌ جوانییه‌كان هه‌ڵده‌پڕووكان 

كه‌ون ره‌ش هه‌ڵده‌گه‌ڕا 

ئاگره‌كان ده‌كوژانه‌وه‌ 

بوون ده‌توایه‌وه‌ 

دڵۆپ دڵۆپ وردوخاش ده‌بوو 

ئه‌مه‌ ئه‌فسانه‌ی دوای نه‌مانی جوانییه‌كان بوو 

ئه‌فسانه‌ی دوای كوژانه‌وه‌ی ئاگره‌ جوانه‌كان بوو

كتێبی خوڵقان  

په‌نجه‌ره‌ی تاقبه‌رزی دڵی خۆم كرده‌وه‌ 

هه‌ر ده‌ڵێی له‌و دیوی‌ دونیایه‌ 

دونیایێ له‌ ته‌می خوڵقان و شووشه‌ی ته‌نایی 

له‌ پڕووشه‌ی غوربه‌ت و ته‌نهایی  

له‌چرای شكاوی چاوی مار 

فریشته‌ی جه‌سته‌ی با وه‌ك كچێ چل كه‌زی 

كه‌ باڵای له‌ ئاسمان تا زه‌وی درێژ بوو 

شه‌و ئاسا هه‌ڵده‌خزی

وه‌ك فه‌نه‌ر، چل چرا و شه‌وبۆی نوور

وه‌ك ئاسك، كراوه‌ وه‌ك تاووس 

هه‌مایۆن و هه‌وری هومایی  

بێ په‌روا له‌ په‌رده‌ هاته‌ده‌ر فریشته‌ی خودایی 

له‌ په‌ڕی مراوی و له‌ جه‌سته‌ی ئاهودا

با بوو با هه‌ڵیكرد، باران بوو ده‌باری

گزنگ بوو هه‌ڵده‌هات

شمشێر بوو بروسكه‌ی هه‌ڵده‌چوو

نه‌غمه‌ بوو ئه‌و ناوه‌ی پڕ ده‌كرد 

خه‌یاڵ و تارمایی

هه‌م خه‌ون و ئاگایی تێكه‌ڵبوون پێی گوتم

عومرێكی درێژه‌ له‌م ته‌لانه‌ ڕكه‌ وه‌ستاوى

هه‌زاران هه‌زار جار بۆ خه‌ره‌ندی مه‌رگ ڕماوى 

به‌ڵكو جارێ په‌نجه‌ره‌ت كه‌یته‌وه‌ 

منی بای هه‌ڵوه‌دا بێمه‌ ناو دڵته‌وه‌ 

تا فێر بم چۆن چۆنی ئه‌وه‌نده‌ پڕ مه‌یل و فراوانی

پێی وتم چه‌ند ساڵه‌ تۆ له‌ پشت 

كێوی سپى كتێبان‌‌ چی ده‌كه‌ی؟

هه‌ر ڕۆژه‌ سه‌رت له‌ كتێبێ سپی بوو

هه‌ر شه‌وه‌ دڵت له‌ ئه‌وینێ ته‌ڕ ده‌كه‌ی

عومرێكی درێژه‌ نووری ئه‌و یه‌قینه‌ 

له‌ ڕۆحت هه‌ڵده‌چێ؟ چى ده‌كه‌ى ؟

ماركۆپۆلۆ

خه‌زنه‌یێ بوو له‌ ئاگر

سه‌به‌ته‌یێك بوو له‌ سێوی ئاره‌زوو

به‌سه‌ر هه‌موو عاشقه‌كانی ده‌به‌شیه‌وه‌

خۆی و ده‌فته‌رێ 

به‌قه‌د ناو له‌پی قه‌ڵه‌مێ له‌ مه‌ره‌كه‌بی چینی

چاویلكه‌یێ له‌ شووشه‌ی سه‌مه‌رقه‌ند

به‌سه‌ر تابلۆكانه‌وه‌ داده‌گیرسا

كاتێ له‌ یه‌مه‌ن هاته‌وه‌ بۆنی قاوه‌ی لێ ده‌هات

له‌ دووره‌وه‌ سڵاوێكی كرد و شه‌بقه‌كه‌ی نایه‌وه‌

باوه‌شێ ئارمووشی به‌خته‌وه‌ری له‌ ئامێز نابوو

سه‌رانسه‌ری دونیا گه‌ڕا

ئه‌و به‌خته‌وه‌رییه‌ی هه‌ر ته‌واو نه‌بوو

نیشتمانی ئه‌و دۆڵێ بوو یا ئه‌شكه‌وتێ

یا دێرێكی كۆنینه‌ی سه‌ده‌كانی ناوه‌ڕاست

یا ده‌روازه‌ی ڕماوی قه‌ڵایێ

یا كتێبخانه‌یێكی دێرینی بابلییه‌كان

یا باڕێكی گه‌رمی هیندۆسه‌كان

ماركۆ هه‌میشه‌ وه‌ك مه‌لێ 

ده‌چۆوه‌ سه‌ر هه‌موو دره‌ختێ

وه‌ك خۆرێ ده‌چۆوه‌ سه‌ر هه‌موو سپێدان

وه‌ك ڕه‌نگێ ده‌چۆوه‌ سه‌ر هه‌موو تابلۆكان

نهێنییه‌ك بوو له‌ ناو قوتی ئاشكرایی

ئاشكرایییه‌ك بوو له‌ ناوله‌پی نهێنیدا

قاپێ مه‌حاڵ

دوای ئه‌و تۆفانه‌ تووشه‌ی 

هه‌موومانی له‌ لم خنكان

دوای ئه‌و ڕه‌شه‌بایه‌ی گوڵه‌كانی گه‌نجی بردین

‌بمگۆڕه‌ ئه‌و دڵه‌م پڕ بووه‌ له‌ یاده‌وه‌رى تاڵ

یاده‌وه‌ری شكست و مه‌ینه‌تی 

ورد و خاشبوونی ئێسقان

دڵێكی ترم پێ به‌خشه‌ له‌ گوڵ و ئاو بێ

شه‌وان خه‌ون و چل چرا بێ

تا بتوانم به‌رگه‌ی ئه‌و زه‌مانه‌ بگرم

نهێنییه‌كان به ‌ده‌ست بگرم

بمگۆڕه‌ ئه‌ی جوانترین تابۆ بمگۆڕه‌

چاوێكی ترم پێ به‌خشه‌ 

تا قووڵاییه‌كان ببینم

ده‌ستێكی ترم پێ به‌خشه‌ 

تا گوڵێكی دیكه‌ بچنم

چاوێ ته‌نها جوانی ببینێ

ده‌ستێ ته‌نها بۆ ته‌وقه‌ بێ

قاچێ ته‌نیا بۆ سه‌فه‌ر بێ

زه‌مزه‌مه‌

به‌سته‌یه‌ك ژه‌هر بوو ده‌یچڕی

مسۆگه‌ر ده‌یزانی بۆ مه‌رگه‌

كه‌وته‌ سه‌ر زه‌مین و له‌ت له‌ت بوو

دونيا پڕ بوو له‌ ترووسكه‌ی له‌شكرو 

برووسكه‌ی شمشێران

هه‌ر سوار بوون له‌ تۆزی شه‌ڕی تووش 

خڵتانی خوێن ده‌بوون  

ته‌رم بوون گه‌ردنیان وه‌ك كوانووی 

زستانی قه‌یسه‌ریان سوور ده‌چوون 

مه‌ولانا هێند به‌ كۆڵ ده‌گریا 

ئه‌و ناوه‌ پڕببوو له‌ كۆتر 

مێژووی خۆم ده‌بینی وه‌ك زۆرانبازێكی 

هه‌موو له‌ش بریندار 

ئاوێنه‌

ئاوێنه‌یێك بۆ تۆ 

تا قووڵایی جوانییه‌كانی خۆت ببینی

په‌ڵه‌ بارانێ بۆ خاك 

تا بۆن و به‌رامه‌ی نه‌مری بدا به‌ ئێمه‌

ئاوێنه‌یێك بۆ من 

تا له‌ ته‌متوومانی گیانم وه‌ك مانگت ببینم

كانیێ له‌گه‌وهه‌ر تا تریفه‌ڕێژمان كات

گوتم ده‌شتی په‌نجا ساڵ كه‌م نییه‌

تۆ له‌ به‌رده‌م دڵۆپه‌ی شيعردا وه‌ستاوی

په‌نجا ساڵ كه‌م نییه‌

تۆ به‌دوای ئاگرێ ده‌گه‌ڕێی

نه‌ تیشكی دیاره‌ و نه‌ سووتووى جێماوی

هه‌میشه‌ عه‌وداڵی ئه‌و ئاسكه‌ی ڕاده‌كا و ڕاده‌كا

تا تێكه‌ڵی سه‌وزه‌گیای شاخ ده‌بێ و ونده‌بێ

بۆ ئه‌به‌د به‌دوایدا گڕ ده‌گری

هه‌میشه‌ بۆ ده‌نگێ گوێ ده‌گری

نازانی له‌ كوێوه‌ هاتووه‌ و چی ده‌ڵێ

په‌نجا ساڵ كه‌م نییه‌

تۆ هه‌موو ئاوێنه‌ جوانه‌كانی ڕۆحت به‌شییه‌وه‌

ئه‌وێستاش بێ ئاوێنه‌ ماوی

ئه‌و ده‌نگه‌ هاواری سێوێ بوو له‌ ده‌ستی كچێكا

بێ ده‌نگی هێشوێ ترێ بوو

به‌سه‌ر په‌لكى گه‌شتی مێوێكا

تۆ كێی ئا تۆ كێی؟



26

ئه‌مه‌یان ده‌نگێ بوو وه‌ك گله‌ و گازانده‌

كه‌ پرس له‌ باخی نه‌ی ده‌كا

قسه‌ی ئه‌و نه‌خشی سه‌ر به‌ردان بوو

ته‌ونه‌ جوانه‌كانی كاشان بوو

من هێنده‌ سه‌یری ئاوێنه‌م كرد

تا له‌ ئاوێنه‌دا ئاسێ بووم

ئیدی بۆ ئه‌به‌د نه‌متوانی

له‌ ناو جیوه‌ی ئاوێنه‌ قوتار بم

ئێستاكه‌ من خه‌مگینترین ڕوخساری سه‌ر زه‌ویم

ورته‌ ورت

ئه‌سپه‌كه‌م تاپۆی بوون و مانم ڕێكه‌وه‌

ئه‌م هه‌وره‌ تووڕه‌یه‌ ڕێیداوه‌

تاسه‌یێ ده‌روونم ده‌سمێ

ئاگری چیایان له‌ پێده‌شتی دڵم به‌رده‌دا

دڵیشت بۆ هه‌وای كوێستانان

هه‌ناسه‌ی ئاگرین سه‌رده‌دا

ئه‌و ڕۆژه‌ به‌فر بوو

سواریش ئه‌سپیان به‌سته‌وه‌

ده‌چووم و ئه‌سپی خۆم تاو ده‌دا

پێم ده‌گوت ماڵه‌كه‌م ڕێكه‌وه‌

پێم ده‌گوت ئه‌سپه‌كه‌م له‌ بیرته‌

به‌سه‌ر پشتی تۆوه‌ گه‌رده‌نم ماچ ده‌كردی

كریڤ و سامانم له‌ بیرته‌

سه‌فه‌رمان ئه‌ودیوی چیا بوو

زریانیش تا ده‌هات دایده‌كرد

ئه‌سپه‌كه‌م زینده‌گیم

كریڤ و عاشق و بنه‌چه‌ و باوانم

سه‌ری خۆم داوه‌ته‌ پڕووشه‌ و

ده‌زانم دوو مێوانی ته‌نهای زریانین

سه‌یر كه‌ دڵۆپی فرمێسكی چه‌ند ورده‌؟

ئه‌سپه‌كه‌م باوكه‌كه‌م ڕێكه‌وه‌

تاووس

1

تاووسخان قه‌فته‌ی خه‌نجه‌ری

شیرڕێژكراوی مه‌به‌ست بوو

له‌ ژه‌هری دڵێكا خه‌م ئامێز و مه‌ست بوو

له‌ هه‌وری گومانا په‌رچه‌می دادێنا

له‌ ئاوێنه‌ی بارانا

سینه‌ و مه‌مكی سركی خۆی ده‌شووشت

له‌ چرای شه‌به‌نگی ئێواران خۆی ده‌كوشت

2

تاووسخان

له‌ قووڵایی كانی په‌یكه‌رم بۆ كردی

په‌نجه‌ره‌م له‌ مینای یۆنانا ساز كردی 

ئوڤیلیام به‌گه‌ڵای سه‌وزی ژێر ئاوانم چواندی

ئه‌وه‌تا ترازاین پێكه‌وه‌ش هه‌ر به‌ندین

3

تاووسخان

په‌ریستان خه‌ونێكی بچووكه‌ بێ ده‌رگا و په‌نجه‌ره‌

نه‌ ده‌ریا ده‌روونی ده‌سمێ و نه‌ تاقی به‌رز و دوور

نه‌ لوتكه‌ی دیاره‌ و نه‌ ته‌می سه‌ر باڵای كۆساران

زه‌ویشی بێ به‌شه‌ له‌ عه‌تری خه‌مكوژی دوای باران

ئه‌وه‌تا سه‌به‌ته‌ی گوڵفرۆشه‌كانیش

له‌ به‌رده‌م كڵێسا نوقمی ته‌متوومانن

له‌ شه‌به‌نگی چاوی زێدی تۆ

گیرۆده‌ی دووپشكی گومانن

5

شه‌و ڕابرد به‌یانی هاتمه‌وه‌

وامزانی مه‌لی به‌ربارانم

ده‌رزی له‌ش ترازا خه‌ونێكی سه‌د ساڵ بوو

هاتمه‌وه‌ سروشتی جارانم

مه‌یلێكی دره‌نگ وه‌خت‌

ئه‌وین پێویستی به‌ تازه‌ بوونه‌وه‌ هه‌یه‌ 

ئه‌و ده‌نگه‌ هی هه‌نارێ بوو 

به‌دیار شه‌ونمه‌وه‌ شه‌قی برد 

هی ته‌وارێ بوو له‌سه‌ر فه‌رشی به‌فرێكا 

په‌ڕووپۆ ده‌بوو  

تۆ ته‌وته‌مێكی له‌ شووشه‌ 

ناتوانم بتكوشمه‌ باوه‌ش  

ده‌ترسم وردوخاش ببیت 

خه‌ونێكی نادیاری ناتوانم ته‌فسیرت بكه‌م 

ده‌ترسم ئاشكرا ببی

چۆن چه‌پكه‌نه‌ت كه‌م ئه‌ی با 

بای ئه‌زه‌ل و جاویدانی؟

تاوێ هه‌ڵمگره‌ و په‌رش و بڵاوی دونیام بكه‌

وه‌ك چۆن گۆڵ گۆڵ بۆنی نه‌رگزه‌كان 

هه‌ڵده‌گریت و به ‌سه‌ر دونیای ده‌به‌شییه‌وه‌

وه‌ك چۆن نهێنی عاشقان، جانتا جانتا 

هه‌ڵده‌گریت و ده‌یكه‌ی به‌ كتێبی گۆرانی

تاوێك هه‌ڵمگره‌ ئه‌ی با بای ئه‌زه‌ل و جاویدانی

تۆی به‌ته‌نها تۆی كه‌ بتوانی ڕزگارم كه‌یت

هه‌ر تۆی ته‌نها كه‌ بتوانی 

له‌ وه‌ڕه‌سى حه‌شارم ده‌ی

تۆزێ له‌ سووڕانه‌وه‌ی ئه‌به‌دیم به‌ده‌وری قه‌ڵا 

رزگارم كه‌ی

قه‌ڵا من له‌ تۆ وه‌ڕه‌س نیم 

من كه‌ڤنارترین عاشقی تۆم

به‌ڵام ئه‌وین پێویستی به‌تازه‌بوونه‌وه‌ هه‌یه‌

قسه‌كردن له‌گه‌ڵ با تۆزێ ئه‌فسانه‌ی پێده‌وێ

به‌یه‌كه‌وه‌ ژیان نه‌فه‌سێكی تری داوایه‌

ماسی پێویستی به‌ ئاو گۆڕین هه‌یه‌

مرۆڤیش تا ده‌مرێ مه‌یلی هه‌واگۆڕی ده‌كا

من قسه‌م له‌گه‌ڵ به‌هێ كردووه‌ 

مۆڵه‌ت له‌ دره‌خت وه‌رگرێ

قسه‌م داوه‌ به‌ڕووبار 

شه‌پۆله‌كانیم پێببه‌خشێ

ئه‌ی با ڕێگاكانم دوورن دوور

ده‌چنه‌وه‌ ناو گه‌ڕه‌كه‌كانی مێژوو

دۆستێ هه‌میشه‌ چاوه‌ڕوانمانه‌

به‌و دڵۆپه‌ برۆنزییانه‌ی له‌ زمانییه‌وه‌ هه‌ڵده‌ڕژان 

من نوقمی ناو ئه‌به‌د ده‌بووم

به‌و عه‌تره‌ جاویدانییه‌ی له‌ دیدگای ئه‌ودا ده‌پژان

بۆ تا هه‌تا نوقمی خه‌زه‌ڵی دره‌نگ وه‌خت ده‌بووم 

هه‌ست ده‌كه‌م نوورێكم له‌ ته‌وق و ئه‌شقبه‌ند

چه‌هچه‌یه‌كم له‌ خڕخاڵی نه‌مری و 

له‌ شه‌وقی بازووبه‌ند

وه‌ك هه‌نارێ له‌ لقێ داگیرسێ و 

دنیا سوور سوور هه‌ڵگه‌ڕێنێ

بانگم ده‌كا، ئه‌و بانگه‌ شمشێرێكه‌ له‌ شیر

شیرێكه‌ له‌ شا، شایێكه‌ له‌ شێر و شه‌ونم

دڵۆپ دڵۆپ ده‌ڕژێته‌ سه‌ر ڕۆحی شكاوم 

دڵنیام هه‌رگیز نایبینم

ئه‌و كاته‌ نه‌بێ كه‌ چاوانم كز بووه‌ و 

سه‌ریشم پڕووشه‌ی به‌فر

هانا بۆ كێ به‌رم ئه‌یدۆست

ئه‌ی ده‌نگی شكاو، عومری به ‌سه‌رچوو 

ڕه‌ونه‌قی ئاقیقی خوێنین

ته‌می به ‌ناو لوتكه‌ ڕژاو، باڵ شكسته‌

شه‌ونمی سه‌ر په‌لكی برین

خه‌می به‌ناو دڵان پژاو، داڵی كه‌مین 

ته‌وته‌می په‌رستگای ڕماو

من له‌ پانتایی بادا ڕاكشاوم هاوار ده‌كه‌م

ئه‌ی با ئه‌ی با ئه‌ی با بوه‌سته‌

ئه‌وه‌ چ خه‌نده‌یه‌كه‌ ئێمه‌ له‌ ناویا ده‌گرین؟

ئه‌وه‌ چ گریه‌یه‌كه‌ ئێمه‌ له‌ ناویا ده‌خه‌نین؟

به ‌حه‌سره‌ته‌وه‌ بانگم ده‌كا

بانگێ له‌ به‌شینه‌وه‌ی كوڵیكی سێو ده‌چێ

شكا شكا دڵنیام له‌ ورد و خاشبوونی

ڕما ڕما دڵنیام له‌ وێران بوونی

وه‌ری وه‌ری دڵنیام له‌ زه‌رد هه‌ڵگه‌ڕانی

ده‌رگا بوو بۆ ئه‌به‌د داخرا

درزێ بوو له‌ ڕۆحم 

تا پای مه‌رگ به‌و درزه‌ ده‌ناڵم

سه‌ما بوو، سه‌ما بوو، قه‌فقاسی

مناڵی لێ سه‌ندم 

ئه‌فسووس دڵه‌كه‌م

وه‌ك كتێبێكی كۆنینه‌ 

كه‌سێ نه‌بوو تاقه‌ جارێ بتكاته‌وه‌

كه‌ لاپه‌ڕه‌كانت پڕن له‌ گه‌وهه‌ر و حیكمه‌ت

ئه‌فسووس جارێ نه‌بوو پێم بڵێی

چۆن ئه‌م هه‌موو ته‌نهاییه‌ت له‌م تاریكستانه‌ به‌سه‌ربرد

كه‌ سپێده‌یێك به‌یانی باشی لێنه‌كردی

په‌نجه‌ره‌یه‌ك بۆنی نانی گه‌رمی بۆ نه‌هێنای

كه‌سێ نه‌بوو دڵی خۆیت بۆ بكاته‌وه‌

پۆسته‌چیێ نه‌هات نامه‌یێكی تۆ بهێنێ

چۆن دیه‌كانت كوێر نه‌بوون كه‌ كۆترێ له‌ بانێژه‌وه‌

كاسه‌یێ گمه‌ی خۆشی بۆ نه‌ڕژتی

ڕیشۆڵه‌یێ به‌سه‌رتا ڕانه‌برد

كه‌سێ خه‌ونێكی بۆ لێك نه‌دایته‌وه‌

ئه‌ی ته‌نهاترین عاشق 

چۆن نه‌سووتای له‌ ته‌نهایی

كه‌ شنه‌یێك نه‌بوو بۆنی چیات بۆ بهێنێ

كچێ نه‌بوو ته‌ونێكت بۆ بنه‌خشێنێ

چۆن شه‌وقی ئه‌و هه‌موو فرمێسكه‌ت چه‌پك كرد

كه‌ نه‌رگزێ قژی خۆی بۆ نه‌كردیه‌وه‌

وه‌ی درێغا جارێ نه‌بوو پێم بڵێی 

ئه‌ی كێویتریین عاشق

چۆن جێی ئه‌و هه‌موو ئازاره‌ت 

له‌ ناو دڵی خۆت كرده‌وه‌

كه‌ به‌قه‌د تیلمه‌ گۆزه‌یێكی شكاوه‌

قه‌تره‌یێ مه‌ی خوشی نه‌كرد؟؟

دوور و دێرینترین هاوار

تۆ ئه‌ی تۆ، ئه‌ی شیرینترین ئه‌فسووس

كه‌ نه‌ سنوورێكت هه‌یه‌ و نه‌ نه‌‌‌بوونێ

تۆ ئه‌ی تۆ، ئه‌ی ئه‌فسانه‌ترین ئه‌فسوون

كه‌ نه‌ سیمایێكت هه‌یه‌ و نه‌ هه‌بوونێ

تۆ هاوارێكی دوور و دێرینی

له‌ نادیارترین ته‌ونی ده‌روونمه‌وه‌ هه‌ڵده‌ستێ

ئه‌شق ته‌نها به‌جه‌شته‌ی ئازاره‌وه‌ مانای هه‌یه‌

هه‌ر ئه‌وه‌نده‌شی ده‌توانێ دونیا بگۆڕێ

تۆ هه‌ر ئه‌وه‌نده‌ ده‌توانی له‌ ناو سینه‌م 

حوكمڕانێتی بكه‌ی هه‌تا دووری 

دووره‌كان ئاواتخواسته‌ی مرۆڤن  

تۆ هه‌ر ئه‌وه‌نده‌ ده‌توانی

كوانووی جوانی ناو دڵم بیت هه‌تا ونی 

هه‌موو شته‌ ونه‌كان ئاره‌زوویسته‌ی مرۆڤن 

شێتانه‌ چوومه‌ته‌ پاڵ ئه‌و كێوانه‌

له‌گه‌ڵ ئاره‌زووم په‌یڤیوم

مه‌ستانه‌ چوومه‌ته‌ سه‌ر كه‌ناره‌كان و

له‌گه‌ڵ شه‌پۆلان خه‌مڵیوم

تۆ ئه‌ی منێكی دوور 

دوورتر له‌ سنووری خه‌یاڵ

من ئه‌ی تۆیێكی نزیك 

نزیكتر له‌ خورپه‌ی مه‌حاڵ.

ئێواره‌ی كۆترێ له‌ نووسینه‌وه‌ی فڕیندا

فڕینێ له‌ ژێر باران

فڕینێ له‌به‌ر ساماڵ

فڕینێ له‌سه‌ر به‌فر

فڕینێ له‌ ژێر گولله‌

فڕینێ به‌سه‌ر سه‌رى مناڵێكه‌وه‌ بۆ ته‌قڵه‌

فڕینێ له‌ ناو سه‌به‌ته‌ی شامینۆك فرۆش

فڕینێ له‌ دوای ده‌ربازبوون له‌ گه‌راجی كۆتر

دوا فڕینیش له‌ ناو قه‌فه‌زی كچه‌ بچكۆلانه‌كه‌ی پاشا

دره‌خته‌كانیش به‌ڕووتی باوه‌شیان بۆ ده‌كردمه‌وه‌

كراسه‌ ته‌نكه‌كانی خۆیان 

به‌ئه‌مانه‌ت له‌ لای با دانابوو

باش بێ په‌روا هه‌ر له‌به‌ر خاتری جوانییه‌كان

ده‌ستی به‌سه‌فه‌ره‌ درێژه‌كانی خۆی ده‌كرده‌وه‌

هه‌ر كراسێكی ده‌دا به‌مه‌لێك و 

ناونیشانی دره‌خته‌كه‌شی بۆ ده‌نووسی

هه‌ر سوخمه‌یێكی ده‌دا به‌عاشقێ و 

باسی ڕه‌نگی پرچیشی بۆ ده‌كرد

هه‌ر ستیانێكیشی ده‌دا به‌ڕووبارێك و 

ته‌مه‌نیشی بۆ ده‌نووسی

ئه‌وه‌ بوو باران باری منیش غه‌رقی ته‌نهایی بووم

ئای چه‌ند ته‌نها بووم 

ته‌نهاتر له‌ باخچه‌ بێ كۆتره‌كان

منیش چوومه‌وه‌ ناو 

قودداسه‌ خه‌مگینه‌كانی خۆمه‌وه 

مه‌رگی بخوور
1

گریانێ بوو، گریانێ دوور

گاڤی گله‌یی و گازانده‌ و گه‌رم وگوڕی ئازارێ بوو

رائی ڕه‌و و ڕازی ڕه‌وه‌زێ بوو

یائی یاس و یه‌ك و یار و یاوه‌رێ بوو

نونی نه‌وا و نه‌ست و نان و نه‌ناسێ بوو

يائی به‌ور و بۆن و به‌رامه‌ی بابان بوو

ویزه‌ و وێرانی وارێ بوو

گریانێ بوو، گریانێ دوور

گریانی كۆتايى بخوور

2

كه‌ بۆن و به‌رامه‌ت ده‌ڕژێ

ئه‌ی گوڵ، تازه‌ بۆت كۆناكرێته‌وه‌

كه‌ ساماڵ دونیا له‌ زیو وه‌رده‌دا

ئه‌ی ئاسمان تازه‌ بۆ لات نایه‌ته‌وه‌

كه‌ تێكه‌ڵی جلوه‌ی ئه‌به‌دی گيا ده‌بی

تازه‌ نابیه‌وه‌ مرۆڤه‌كه‌ی جاری جاران

3

ده‌نگێ له‌ ئاسمان هه‌ڵوه‌ری

ئه‌م كه‌ونه‌ سپی هه‌ڵگه‌ڕا

ده‌شت و ده‌ر پڕ بوون له‌ ئاو

چیا له‌ ڕه‌نگان نوقم بوو

ڕه‌ز هه‌موو بوونه‌ مه‌یخانه‌

چاو پڕ بوو له‌ حۆری و په‌ری

پیر هه‌موو جحێڵ بوونه‌وه‌

شه‌و نه‌ما، بوو به‌ چل چرا

هه‌موو پێكه‌وه‌ تێكه‌ڵ بووین

له‌ سیما و له‌ نه‌خشی ڕه‌ها

4

تۆ ئه‌ی پیر پیری ناو به‌فر و ته‌متوومان

پێی تۆ له‌سه‌ر لێوی گۆڕه‌

یای تۆ كفنێكی سپییه‌

ڕای تۆ مه‌رگی ئه‌به‌دیه‌

ئه‌ی پیر وه‌ره‌ جامێ هه‌ڵقوڕێنه‌

مه‌ستی به‌هه‌شتی ئه‌زه‌لییه‌

گوناهت ده‌كا به‌په‌پووله‌ و

بۆ یه‌كجاری دارستانی ڕۆحت چۆڵ ده‌كه‌ن

ده‌بی به‌ هاوده‌می جوانی

ئه‌ی پیر تۆ ئه‌ی ئه‌زه‌ل و جاویدانی

5

له‌ كوێ هاتبوو ئه‌و شه‌وقه‌

گه‌دا بووم كردمییه‌ شالیر

ڕه‌ندی مه‌یخانه‌ و ساقی بووم

ئێستا بوزایێكم پیر

دێ بووم و منی كرده‌ شار

شار بووم و كردمییه‌ وڵات

وڵات بووم، بووم به‌كیشوه‌ر

كیشوه‌ر بووم كردمییه‌ دونیا

دونیا بووم كردمی به ‌كه‌ون

كه‌ون بووم كردمییه‌ سه‌دا

ئێستا حوكمی گه‌ردوون ده‌كه‌م

له‌ كوێ هاتبوو ئه‌و شه‌وقه‌

عاقیبه‌ت منی كرده‌ گیا

6

كچێك له‌ دوورترین شوێنی دونیا

له‌ سێبه‌ری تاوێره‌ به‌ردێ

به‌دیار ڕه‌وه‌ پۆڕێكی سه‌رما

به‌ته‌ك ڕووبارێكی خه‌مگین

نزیك دره‌ختێكی ڕووته‌ڵه‌

له‌ ناو كۆشێ گه‌ڵای ڕژاو

به‌سه‌ر شه‌پۆلێ له‌ حه‌سره‌ت

به‌مشتێ فرمێسكی ئاقیقی

به‌جلێكی ڕه‌ش و دڵێكی سپی

به‌خه‌ونی گه‌ڕانه‌وه‌ی عاشق

به‌جیازێكی ساده‌

كه‌ بریتییه‌ له‌ ئاوێنه‌یێكی به‌رباخه‌ڵ و

شووشه‌یێ عه‌تر

وه‌ستاوه‌ سه‌یری دوور ده‌كا

به‌ڵكو یه‌كێ“ ئاخ بۆ یه‌كێ چه‌شنی زۆربا

یا شێتێ عاشق و شه‌یدا

یا ته‌مێ گه‌رم گه‌رم وه‌ك شنه‌با

ده‌ستی بگرێ و سواری ئه‌سپه‌ شێكه‌ی خۆی بكا

بۆ تا ئه‌به‌د له‌ كچێنی و مه‌راقی ئه‌و ڕزگاری كا

مه‌ستیم وه‌ك عه‌شق وایه‌

یا ڕووی له‌ زینی شامه‌

یاخود ڕووی له‌ خودایه‌

خوا پارچێكه‌ له‌ زین و

زین پارچێ له‌خودایه‌

له‌ میانی من و زیندا

من شه‌ڵاڵی مه‌حاڵم، توانه‌وه‌م له‌ودایه‌

ته‌م بوو هات له‌ دووره‌وه‌

وه‌ك پیاوێكی نوورانی

ڕیشی له‌ زه‌وی ده‌خشا

كاتێ كه‌ دونیای داگرت

مه‌مك پڕ شیربوونه‌وه‌

چرا هه‌موو داگیرسان

شه‌هید به‌كراسی خوێنین

هه‌مووی زیندووبوونه‌وه‌

كاتێ كه‌ ته‌م ڕه‌ویه‌وه‌

خوا له‌ ناویا به‌دیار كه‌وت

به‌ده‌ستی پڕ له‌ بازی

به‌كه‌مه‌ند و به ‌ڕازی

ئێمه‌ی بۆ خۆی برده‌وه‌

جارێك نه‌بوو پێكه‌وه‌ ئه‌و پیر و من مورید بم

جارێك نه‌بوو پێكه‌وه‌ ئه‌و لوتكه‌ و من بنار بم

كاتێ كه‌ ئه‌و ده‌بووه‌ پیر

له‌ توانه‌وه‌م له‌ ئه‌ودا هیچ وجودم نه‌ده‌ما

كاتێ ده‌بووه‌ موریدم

پیریم له‌ودا نه‌ده‌ما

كاتێ كه‌ بنار بووایه‌

لوتكه‌م غه‌رقی نوور ده‌بوو

كاتێكیش ئه‌و لوتكه‌ بوو

بنار پڕ بخور ده‌بوو

مه‌ده‌دی پیری بوخارا

كاتێك كه‌ ده‌توێینه‌وه‌ له‌ نێو یه‌ك قه‌تره‌ مه‌یدا

بۆ ئه‌و لوتكه‌ و بناره‌

من به‌نده‌م و ئه‌و ڕه‌ها

من ره‌هام و ئه‌و به‌نده‌

كێشه‌یێكی ئاڵۆزه‌

بریا به‌ بریاداران

ئه‌و هه‌ر لێرانه‌ بووایه

ده‌مێك من له‌ دڵیابام

ده‌مێك ئه‌و له‌ دڵ بووایه‌

ده‌مێك من بوومایه‌ خوا

ده‌مێك ئه‌و خودا بووایه‌

ئێمه‌ یه‌ك چرا و تیشكین

جارێ ئه‌و فه‌یزی نووره‌

جارێ من فه‌یزی نوورم

هێنده‌ له‌وم ڕوانیوه‌ تا بینای هه‌ڵمژیوم

ئێستا ئێمه‌ یه‌ك ده‌وره‌ین

له‌ سووڕانه‌وه‌ی كه‌ونا

یه‌ك ئه‌شق و یه‌ك ڕوخسارین

یه‌ك بوون و یه‌ك پرسیارین

سه‌ره‌تا هه‌ورێكی سپی بوو

له‌ سینه‌ی ساماڵێكی زیویین

بایێ هات ڕایماڵی

چی نهێنی هه‌بوو له‌به‌ریا دایماڵی

ئێستێكه‌ش دڵۆپه‌ی بارانی

له‌ شوێنێ هه‌ڵناكا

ده‌یه‌وێ پیریی خۆی جێهێڵێ و

بچته‌وه‌ ئاسمانی جارانی

12

سه‌ره‌تا په‌ڕی نه‌رمی زمان

شه‌كر بوو ئه‌یشكان

هه‌نگوین بوو به‌ڕووتا ئه‌یپژان

زمان بوو گۆرانی و بالۆره‌ی ده‌چڕی

ئه‌وێستاش زمانه‌

به‌گیزانی قسه‌ی ژه‌هراوی

كه‌مه‌ران له‌ت ده‌كا و گه‌ردنان ده‌دڕی

سه‌ره‌تا دڵ هه‌وێنی خورپه‌ و

هه‌ڵگری خه‌مان بوو

له‌ میانی من و تۆ دڵ ئاوێنه‌ی دڵ بوو

ئه‌وێستاش ئه‌و دڵه‌ جاڕسی ژه‌هری به‌رده‌بانه‌

بۆ تاوێ تروسكه‌ نابینێ و هه‌ر مه‌كۆی خه‌مانه‌

14

سه‌ره‌تا زریكه‌ی چه‌مان بوو

یا پشكۆی نێو گه‌رووی كه‌مان بوو

وه‌لێ ئێستا ژه‌هری ده‌بانه‌

په‌نجه‌ران له‌ سینه‌ی ئاسكان وا ده‌كا

چیایان له‌ ته‌می لوتكه‌ ده‌ورووژێنێ

ده‌ره‌نجام هاواران له‌ لێوی زۆر ناسك ده‌سێنێ

سه‌ره‌تا هه‌ر ده‌ست بوو سۆی ساڕێژ ده‌كردن

هه‌ر زه‌بری په‌نجه‌ بوو به‌دكار پێی ده‌مردن

سه‌ره‌تا هه‌ر ده‌ست بوو كه‌ پرچی كیژانی

لوولده‌كرد

سه‌ره‌تا هه‌ر ده‌ست بوو

بۆ مناڵی بێشكه‌ دره‌ختی نیایی

ئێستێكه‌ش هه‌ر ده‌سته‌

ده‌چێته‌ بینه‌قاقای گه‌رمی چیایی

یا ده‌كرێته‌ پردی كۆدێتا و ڕیایی

16

سه‌ره‌تا هه‌ر گه‌ردن ڕووگه‌ی شیعر و

مه‌زاری دڵان بوو

هی خه‌ناوكه‌ی دیاری و ڕیسه‌گیای بۆندار بوو

یا ترێ خورابا له‌ گه‌ردن دیار بوو

ئێستێكه‌ش بۆ تیری شمشێری زه‌مانه‌

گه‌رده‌نه‌ كه‌ بۆته‌ نیشانه‌

سه‌ره‌تا شه‌پۆل بوو

په‌ڕیه‌ سه‌ر كه‌ناری ئه‌م هه‌رد و كێوانه‌

كه‌ڤر بوو بروسكێ له‌تی كرد

له قژی چه‌مێكا داگیرسا

بوویێكه‌ ژێی ته‌نبور

له‌ په‌نجه‌ی زۆربادا داییسا

18

سه‌ره‌تا بریقه‌ی ڕوومه‌ت بوو

ڕووناهی ده‌دایه‌ ئه‌م كه‌ونه‌

سه‌ره‌تا هێلانه‌ی مراز بوو

مرازێ ئێستێكه‌ش هه‌ر خه‌ونه‌

زه‌مانه‌ نێچیری ته‌وێڵی دۆزیه‌وه‌ و

خه‌ره‌ندی هه‌ڵكه‌نی

سه‌ره‌تا چاو ته‌نها جوانی بوو ده‌یبینی

به‌ نيگا نه‌رگزی دامێنی ئاو ده‌دا

سه‌ره‌تا چاو ته‌نها بۆ تولاز و شۆخان ده‌ترووكا

وه‌لێ ئێستا ڕه‌شی ئه‌و چاوه‌

هه‌ر ده‌ڵێی بۆ گریان خوڵقاوه 


